
ТАҚРИЗИ РОҲБАРИ ИЛМИ
ба диссертатсияи номзадии Носиров Осимбой Орифович дар мавзуи 
«Вижагиҳои мавзуиву жанрии публитсистикаи Баҳриддин Азизӣ», ки 
барои дарёфти дараҷаи илмии номзади илми филология аз рӯйи 
ихтисоси 10.01.10 - Рӯзноманигорӣ пешниҳод щудааст.

Пажуҳиши диссертатсионии Носиров Осимбой Орифович ба яке аз 
мавзуъҳои мубрами публитсистикашиносии тоҷик - фаъолияти эҷодии 
Баҳриддин Азизӣ ва вижагиҳои мундариҷавию шаклии публитсистикаи ӯ 
бахшида шудааст.

Мавзуи диссертатсия нав буда, дар илми публитсистикашиносии 
тоҷик бори аввал дар шакли пажуҳиши монографӣ мавриди омӯзиши 
илмӣ қарор гирифтааст. Дар он баъзе ҷанбаҳои рӯзгор ва фаъолияти 
эҷодии Баҳриддин Азизй, фаъолияти рӯзноманигорӣ, публитсистӣ, 
адабй, хусусиятҳои мундариҷавии осори публитсистӣ, адабӣ ва ҳаҷвй бо 
назардошти омилҳои иҷтимой ва касбӣ таҳқиқу таҳлил шудааст.

Унвонҷӯ барои таҳқиқи мавзуъ маводи нисбатан фаровони илмиву 
амалиро ба даст оварда, бо таҳлилҳои амиқу ҳаматарафаи онҳо 
вазифаҳои дар наздаш гузошташударо ба пуррагй ҳал намуд ва ба ин роҳ 
ба мақсади кори диссертатсионӣ - илман нишон додани лаҳзаҳои 
зиндагй, фаъолияти рӯзноманигориву публитсистй, хусусиятҳои умумй 
ва хоссаи осори Баҳриддин Азизӣ ва маҳорати нигорандагӣ ӯ ноил 
гардид.

Диссертатсия аз муқаддима, се боб, шаш фасл, хулоса ва рӯйхати 
адабиёт таркиб ёфтааст.

Дар муқаддима аҳамияти мавзуъ, дараҷаи омӯзиш, навгонии кор бо 
шарҳу тавзеҳҳои амиқ асоснок гардида, мақсаду вазифа, методҳои 
таҳқиқ, арзиши назариявию амалӣ ва дараҷаи таҳқиқи он муайян ва 
нуктаҳои асосии ба ҳимоя пешниҳодшаванда таҳлилу баррасӣ шудааст.

Диссертатсия аз нигоҳи сохтор дорои низоми муайяни илмй буда, 
таҳқиқи мавзуъ марҳала ба марҳала сурат гирифтааст. Бобу фаслҳои 
диссертатсия аз нигоҳи масъалагузорӣ ва мантиқ ба ҳам сахт алоқаманд 
буда, барои ҳал гардидани мақсад ва вазифаҳои ба миён гузошташуда ва 
дар маҷмуъ, ҳосил шудани тарҳи комили пажуҳиш мусоидат менамояд.

Ба ин мазмун, агар дар фасли аввали боби якум ташаккули 
шахсияти эҷодии Баҳриддин Азизй бо назардошти омилҳои иҷтимоиву 
сиёсй ва фазои фарҳангиву адабии замон мавриди таҳқиқу таҳлил қарор 
гирифта бошад, дар фасли дуюми ин боб осори публитсистй ва адабии ӯ 
тасниф ва илман муаррифӣ карда шудааст. Дар таҳқиқи ин боб 
диссертант бо таҳлилу баррасиҳои илмй нишон дод, ки фаъолияти 

эҷодии Баҳриддин Азизӣ бо рӯзноманигориву публитсистика шурӯъ 
гардида, баъдтар дар бахшҳои нависандагӣ, накди адабӣ ва тарҷума 
идома ёфтааст. Дар раванди фаъолияти эҷодии ӯ ҳаҷв мавқеи хосса 
дорад. Осори публитсистиву адабии ӯ инъикосгари воқеиёти мушаххаси 
замони муайян - солҳои бистуму сиюми садаи XX аст.

Дар боби дуюм ду паҳлуи як масъала - хусусиятҳои мавзуву 
мундариҷа ва жанрии публитсистикаи Баҳриддин Азизӣ таҳлилу баррасӣ 
гардида, ҷанбаҳои умумӣ ва хоссаи асарҳои алоҳидаи ӯ нишон дода 
шудааст. Зимни таХкиқи ин паҳлуи мавзуъ диссертант ба натиҷае расид, 
ки Баҳриддин Азизӣ таносубан ба масъалаҳои забон, алифбо, хат, имло, 
урфу одатҳои куҳна бештар таваҷҷуҳ намудааст. Инъикоси ин ва дигар 
масъалаҳо бештар аз қолаби жанрҳои репортаж, мухбирнома, мақола, 
тақриз, лавҳа, очерк, фелетон ва ҳикояи мустанад шакл гирифтаанд.

Мавзуи баҳси боби сеюмро ҳаҷв ва мавқеи он дар публитсистикаи 
Баҳриддин Азизӣ ташкил медиҳад. Баёни ҳаҷвӣ яке аз вижагиҳои 
публитсистикаи Баҳриддин Азизӣ аст. Дар ҳаҷвиёти ӯ асосан, 
мушкилоти замони гузашта, ҳомиёни дин, хислату рафтори 
мансабдорони бемасъулият ва амсоли ин мавриди танқид ва мазаммат 
қарор гирифтааст. Сохтори ҳаҷвияҳои ӯро воқеа, нақл ва тасвир ташкил 
дода, ғояи меҳварии онҳо дар заминаи факту арқом ва нишон додани 
хислати қаҳрамонон руҳ пайдо кардааст.

Хулоса ва тавсияҳои дар диссертатсия овардаи унвонҷӯ характери 
илмӣ ва амалӣ дошта, то андозае донишҳои назариявй ва амалии 
публитсистикаи тоҷикро афзуда, ба қадри ҳол холигиро дар ин росто пур 
мекунад. Натиҷаҳои аз рафти таҳқиқ ба дастомада барои таҳқиқи 
маводи матбуотй, осори публитсистй, вазъи сиёсӣ ва илмиву адабӣ, 
хусусиятҳои мавзуиву жанрии маводи матбуоти солҳои 1920-1930-ум аз 
аҳаммият холӣ нахоҳад буд.

Маводи диссертатсияро метавон ҳангоми таълифи китобҳои 
дарсӣ, васоити таълимй, коркарди машғулиятҳои амалии соҳаи 
публитсистика, таърихи журналистикаи тоҷик истифода кард.

Диссертант, ки худ омӯзгори мактаби олӣ аст, дар ҷараёни таҳқиқи 
мавзуъ адабиёти зиёди илмӣ, таълимӣ, дастурӣ ва публитсистиро марбут 
ба публитсистика, публитсистикашиносй, Баҳриддин Азизй ва осори ӯ ба 
даст овард, онҳоро омӯхт, тасниф намуд ва дар ҳалли вазифаҳои илмии 
пешгузоштааш - шинохти зиндагӣ ва ташаккули эҷодии Баҳриддин 
Азизӣ, муайян намудани мубрамияту моҳияти осори ва ҳунари 
рӯзноманигории ӯ ақлона истифода кард.

Унвонҷӯ Носиров Осимбой Орифович дар тӯли солҳои унвонҷӯйй 
худро ҳамчун муҳаққиқи оромтабиат, таҳаммулпазир, ҷӯянда ва тавоно 

нишон дода, дар омӯзиш ва таҳқиқи мавзуъ сабурона, аммо босамар 
машғул шуд, ба қадри тавон доир ба паҳлуҳои гуногуни мавзуи 
диссертатсия дар ҳамоишҳои илмӣ маърӯзаҳо хонд, мақолаҳои 
ҷудогонаи илмӣ ва илмиву оммавй ба нашр расонд.

Хулосаҳои таҳқиқи Носиров Осимбой Орифович ифодакунандаи 
мундариҷаи диссертатсия буда, бо маводи' зиёди назариявию амалӣ ва 
далелу аснод асоснок карда шудааст. Автореферат ва матолиби доир ба 
мавзуи диссертатсия интишорнамудаи муаллиф - 11 мақолаи илмӣ, аз 
ҷумла 5 мақола'дар нашрияҳои илмии тақризшавандаи КОА-и назди 
Президенти Ҷумҳурии Тоҷикистон мувофиқу басанда буда, мазмуну 
муҳтавои диссертатсияро инъикос менамоянд.

Бо назардошти сифатҳои хуби шахсии муаллиф ва омодагии 
босамари ӯ ба корҳои илмиву таҳқиқии мустақил ҳисоб мекунам, ки 
таҳқиқи диссертатсионии Носиров Осимбой Орифович дар мавзуи 
«Вижагиҳои мавзуиву жанрии публитсистикаи Баҳриддин Азизӣ» кори 
илмии анҷомрасида буда, ба талаботи КОА-и назди Президенти 
Ҷумҳурии Тоҷикистон барои пешниҳоди диссертатсияи номзадӣ ҷавобгӯ 
ва муаллифи он барои дарёфти дараҷаи илмии номзади илми филология 
аз рӯйи ихтисоси 10.01.10 - Рӯзноманигорӣ сазовор аст.

Доктори илми филология,
профессори кафедраи

Суроға:
734025, Ҷумҳурии Тоҷикистон, 
ш. Душанбе, шаҳраки Буни Ҳисорак, 10 
тел:934251532
E-mail: murodi@mail.ru

«Тасдиқ мекунам»
Сардори раёсати кадрҳо ва ю
Донишгоҳи миллии Тоҷикистон вқиев Э. Ш.

27.10.2023

